
där Réserve des auxiliaires éducatifs kann hin 
och detachéiert ginn, datt een do net kënnt als 
een, deen elo e Bypass kritt huet, fir do eranze-
kommen, als een, deen net deeselwechte Ba-
gage matbréngt wéi all déi aner, déi déi-
selwecht Aktivitéit maachen, mä als een, dee ka 
soen: „Ech hu meng Basisformatioun, ech 
hunn déi doten Zousazformatioun gemaach, 
ech erfëllen all Viraussetzunge wéi s du, du an 
du och, déi haut mat mir hei zesummeschaf-
fen.“ Ech denken, datt dat fir d’Aarbechtsklima 
an Zukunft fir déi betraffe Leit extrem, extrem 
wichteg ass an datt dat och nach ëmmer de 
richtege Choix war.
Et si Gespréicher am grousse Grupp gefouert 
ginn. Ech war do och derbäi mat all deene 
Concernéierten, fir iwwer éischt Prinzipien ze 
informéieren an ze diskutéieren. Do huet ee 
gemierkt, datt net engem déi grouss Sympa-
thie entgéintgesprongen ass. Et sinn awer och 
ganz vill Gespréicher tëschent eise Mataarbech-
ter vum Personalservice vum Ministère an 
deene Concernéierte gefouert ginn, Eenzelge-
spréicher, eng Kéier, zweemol, dräimol, fir sé-
cherzestellen, datt déi richteg Informatiounen 
eriwwergaange sinn, datt och mir richteg ver-
stanen hunn: Wat ass eigentlech am indivi-
duelle Fall déi Perspektiv, déi een eigentlech 
gären hätt oder déi ee kann offréieren? Well 
dat awer ëmmer individuell huet missen och 
gekuckt ginn. Och dat huet Zäit geholl, mä 
och dat, denken ech, war awer richteg esou.
Mir hunn eis net nëmme bei der Reprise an 
deenen Offeren, déi mer gemaach hunn, leede 
gelooss vun den allgemenggültege Prinzipien, 
wie wat kann, wie wat fir eng Aktivitéit kann 
ausüben. Mir hunn dat och gemaach a maa-
chen et an Zukunft, wann zum Beispill an der 
Réserve des suppléants festgeluecht gëtt: Jo, 
wat fir eng Aufgab iwwerhuelen ech elo ab 
nächste 15. September?
Ech wëll soen, datt net nëmmen déi, déi elo 
vun dësem Gesetz hei wäerte profitéieren, fir 
an d’Réserve des suppléants ze kommen, nach 
net wëssen, wat si de 15. September maachen. 
Och all déi aner haiteg Membere wëssen dat 
nach net mat Gewëssheet. Also do gëtt et och 
keng ongläich Behandlung tëschent deenen 
neie Memberen an deenen, déi haut schonn 
do sinn, mä datt herno och no deene Regelen, 
wéi se bis elo ëmmer gülteg waren, a wéi ech 
mer se am Enseignement fondamental och net 
aneschters konnt virstellen, gekuckt gëtt: Wien 
assuréiert wat fir ee Fach?
An do ass et méiglech, datt och een, deen elo 
Reliounsenseignant war, an Zukunft kann déi 
eng oder aner Stonn oder méi Stonne souguer 
„Vie et société“ assuréieren, mä awer no deene 
Regelen, wéi mer se kennen. Haut si vill Ston-
nen, déi vu Chargéen aus der Réserve des sup-
pléants assuréiert ginn, no deene Regelen, wéi 
mer se kennen, no deene Prioritéitsregelen. An 
dat ass och méiglech. Fest Verspriechen do ze 
ginn, hätt natierlech bedeit, datt een deenen, 
déi haut déi Rechter do hunn, déi haut en rang 
utile sinn, fir ze wielen, datt een deenen der 
och virun d’Féiss gesat hätt a virun d’Nues ge-
sat hätt. Dat wollte mer net. Domadder hätte 
mer sécherlech och kee proppert Aarbechts-
klima fir d’Zukunft gehat.
Déiselwecht Iwwerleeung huet eis och gui-
déiert, wann et ëm déi Diskussioun gaangen 
ass: Déi Leit, déi e Bachelor en pédagogie reli-
gieuse gemaach hunn, misste mer do net ier-
gendwéi aner Weeër nach fannen, aner Aufga-
ben, an eng aner Kategorie aklasséieren? Jo, 
mir hunn dat gekuckt a mir kennen awer emol 
nëmmen am Enseignement fondamental ee 
Bachelor, an dat ass deen en sciences de l’édu-
cation, dee mer unerkennen oder en equiva-
lente vun enger anerer Héichschoul. An dat 
entsprécht nun awer emol net deem doten. An 
d’Uni Lëtzebuerg, de Claude Adam huet virdru 
gesot, do si ganz wéineg Iwwerschneidungen, 
esou wéineg, datt se kaum eppes konnten un-
erkennen. A bis elo konnt op jidde Fall kee be-
leeën, datt do hätt misse méi unerkannt ginn. 
Da kann een och net soen: „Ech hunn elo eng 
equivalent Formatioun!“
Mir hunn awer deene Concernéierten an där 
120-Stonne-Formatioun, déi noutwendeg war, 
fir an d’Réserve des suppléants iwwerhaapt 
kënnen eranzekommen, d’office d’Halschent 
och guttgerechent. Op där anerer Säit, denken 
ech, hunn ech als Minister eng Verantwortung 
an ech mengen, et ass keen heibannen, deen 

dat wierklech am Häerz aneschters gesäit, datt 
mer och fir Remplacementer an der Schoul ze 
maache Leit brauchen, déi eng Basisnotioun 
vun Didaktik hunn an der Mathematik, am 
Franséischen, am Däitschen an och d’Legisla-
tioun kenne vum Enseignement fondamental, 
fir ze wëssen, a wat fir engem Environnement 
datt se do intervenéieren. An duerfir hu mer 
awer missen e Minimum vu 60 Stonne fixéie-
ren.
Ech wollt nach doriwwer erausgoen, net bei 
där 120-stënneger Formatioun, déi noutwen-
deg ass, fir an d’Réserve des suppléants eranze-
kommen, mä ech hat eng Propos gemaach un 
d’ALERF, d’Representante vun de Reliounsensei-
gnanten, fir ze soen: Kommt, mir kucken an 
Zukunft bei der jäerlecher obligatorescher For-
mation continue, datt mer eventuell do Conte-
nuen nach kéinten urechnen, datt ee vläicht do 
vun deene 16 obligatoresche Stonnen iwwert 
déi nächst zéng Joer op aacht Stonne géif erof-
goen! Ech muss awer soen, datt dat och net zu 
engem Konsens gefouert huet an deenen Dis-
kussiounen, soudatt et do och net méiglech 
war, méi wäit nach ze goe wéi dat, wat mer da 
virdru festgehalen haten.

 Mme Simone Beissel, Présidente de 
séance.- Här Minister, erlaabt Der, den Här 
Kartheiser wëllt Iech gären eng Fro stellen.

 M. Claude Meisch, Ministre de l’Éducation 
nationale, de l’Enfance et de la Jeunesse.- Selbst-
verständlech!

 M. Fernand Kartheiser (ADR).- Merci, 
Madamm Presidentin. Och Merci, Här Minister. 
Ech wollt just froen: Hutt Der dann net dru ge-
duecht, fir bei deem Bachelor en pédagogie re-
ligieuse do eng Iwwergangsléisung ze maa-
chen? Et hätt een dat jo kënne gläichstelle 
mam Bachelor en sciences de l’éducation just 
fir déi Leit, déi e schonn hunn, bis déi da pen-
sionéiert gi sinn. Och an aner Beräicher hu mer 
jo Iwwergangsléisunge gehat. Mä et hätt 
deene Leit awer wéinstens eng Unerkennung 
vun hiren Diplomer erméiglecht, ouni se wei-
der ze humiliéieren. Kuckt emol…

 M. Claude Meisch, Ministre de l’Éducation 
nationale, de l’Enfance et de la Jeunesse.- Här 
Kartheiser, Dir hutt e puermol haut de Mëtteg 
gesot, wann Dir bis an der Regierung sidd, da 
géif dat an dat änneren.

 M. Fernand Kartheiser (ADR).- Jo.
 M. Claude Meisch, Ministre de l’Éducation 

nationale, de l’Enfance et de la Jeunesse.- Ech 
kann Iech soen: Soulaang ech d’Responsabili-
téit an der Regierung fir d’Éducation nationale 
droen, intervenéiert keen an de Schoulen, deen 
net eng Basisnotioun huet vun der Didaktik an 
der Mathematik, am Rechnen, am Däitschen 
an am Franséischen!
(Interruption par M. Fernand Kartheiser)
Neen, dat hu se net gemaach. Si hunn net an 
deenen dote Fächer enseignéiert. Si hunn net 
eng Formatioun doranner gehat. Dat ass meng 
Responsabilitéit, fir d’Qualitéit vum Enseigne-
ment fir all Kanner hei am Land ze assuréieren. 
An duerfir konnt ech a wäert ech op esou Fuer-
derunge wéi déi doten net agoen!
Ech hoffen, datt bei all deene schwieregen Dis-
kussiounen, déi mer haten, Kloerheet ass elo fir 
déi Betraffen. Ech hoffen, datt e gutt Zesum-
mewuessen an deenen Equippe wäert sinn, déi 
sech do wäerte bilden, souwuel an der Réserve 
des suppléants wéi och an der Réserve des 
auxiliaires éducatifs, wou mer jo innovéiert 
hunn, fir iwwerhaapt d’Méiglechkeet ze hunn, 
fir Weeër kënnen opzemaachen, wou déi Leit a 
ganz ënnerschiddlech Beruffsaktivitéite kënnen 
eragoen.
Dat kann dat sinn, wat hei beschriwwe ginn 
ass. Dat kann awer och an engem Lycée eng 
ausserschoulesch Aktivitéit sinn. Dat ka beim 
SNJ eng Aktivitéit sinn, dat ka bei de staatleche 
Kannerheemer eng Aktivitéit sinn. Do hu mer 
eng ganz Panoplie vu Méiglechkeeten opge-
maach. De Choix läit net bei eis. De Choix läit 
bei deene Betraffenen, fir erauszefannen, wat 
een an Zukunft eigentlech wëllt maachen a 
wou engem seng Motivatioun läit. An ech 
hoffe finalement, datt do déi Betraffen alle-
guerten hir Motivatioun zréckfannen an och 
an hirer zukünfteger berufflecher Aktivitéit e 
Stéck Liewensfreed kënnen owes mat heem-
huelen.

Merci.
 Plusieurs voix.- Très bien!
 Mme Simone Beissel, Présidente de 

séance.- Merci dem Här Minister.
Dir Dammen an Dir Hären, mir fänken dann 
elo u mat der Ofstëmmung vum Projet de loi 
7078.
Vote sur l’ensemble du projet de loi 7078 et 
dispense du second vote constitutionnel
Fir d’Éischt déi perséinlech Stëmmen. An dann 
d’Prokura.
De Vott ass ofgeschloss: 34 Jo, 26 Neen. Do-
mat wär dee Projet 7078 dee Moment ugeholl.
Ont voté oui: MM. Marc Angel (par M. Georges 
Engel), Frank  Arndt, Alex Bodry (par Mme Cécile 
Hemmen), Mmes Taina Bofferding, Tess Burton, 
M. Yves Cruchten, Mme Claudia Dall’Agnol, MM. 
Mars Di Bartolomeo (par M. Roger Negri), 
Georges Engel, Franz Fayot, Claude Haagen, 
Mme Cécile Hemmen et M. Roger Negri;
MM. André Bauler, Gilles Baum, Mme Simone 
Beissel, M. Eugène Berger, Mme Anne Brasseur, 
M. Lex Delles, Mme Joëlle Elvinger, MM. Gusty 
Graas, Max Hahn, Alexander Krieps, Claude Lam-
berty, Edy Mertens et Mme Lydie Polfer (par M. 
Max Hahn);
MM. Claude Adam, Gérard Anzia, Henri Kox (par 
M. Claude Adam), Mmes Josée Lorsché, Viviane 
Loschetter et M. Roberto Traversini (par Mme Vi-
viane Loschetter);
MM. Marc Baum et David Wagner.
Ont voté non: Mmes Diane Adehm, Sylvie An-
drich-Duval (par Mme Nancy Arendt), Nancy 
Arendt, MM. Emile Eicher, Félix Eischen, Léon Glo-
den (par Mme Françoise Hetto-Gaasch), Jean-
Marie Halsdorf, Mmes Martine Hansen, Françoise 
Hetto-Gaasch, MM. Aly Kaes, Marc Lies, Mme 
Martine Mergen (par Mme Diane Adehm), M. 
Paul-Henri Meyers, Mme Octavie Modert (par M. 
Claude Wiseler), MM. Laurent Mosar, Marcel 
Oberweis, Gilles Roth, Marco Schank, Marc 
Spautz, Serge Wilmes, Claude Wiseler, Michel 
Wolter (par M. Jean-Marie Halsdorf) et Laurent 
Zeimet;
MM. Gast Gibéryen (par M. Fernand Kartheiser), 
Fernand Kartheiser et Roy Reding.
Sidd Der d’accord, fir d’Dispens vum zweete 
Vott ze accordéieren?
(Assentiment)
Merci.
Sou! Bleift eis nach ee Projet, eng punktuell 
Ëmännerung vum Mietsgesetz, den „Bail à 
usage d’habitation“, an och verschidden Dis-
positioune vum Code civil. Dat ass de Modèle 
de base. An ech géif direkt dem Rapporteur 
Max Hahn d’Wuert ginn.

11. 7127 - Projet de loi portant 
modification de la loi modifiée du 21 
septembre 2006 sur le bail à usage 
d’habitation et modifiant certaines 
dispositions du Code civil
Rapport de la Commission du Logement

 M. Max Hahn (DP), rapporteur.- Merci, 
Madamm Presidentin. An eise Gemenge kann 
 et emol virkommen, dass sech Locatairen a 
Proprietairen net iwwert de Loyer eens ginn 
oder de Montant vun de Chargen. Dacks fanne 
béid ënner sech en Accord. Mä sollt dat net de 
Fall ginn, kënnt déi sougenannten „Commis-
sion des loyers“, d’Loyerskommissioun also, an 
d’Spill. Dës Kommissioun muss dann decidéie-
ren, ob d’Héicht vum Loyer unzepassen ass 
oder net. An deenen allermeeschte Fäll geet et 
esou. E Kompromëss kann iwwert deen dote 
Wee fonnt ginn, ouni dass dat Ganzt op d’Ge-
riicht muss goen.
Zënter dem Gesetz vum 21. September 2006 
hunn awer net méi all d’Gemengen hir eege 
Loyerskommissioun. Fir d’Gemenge mat man-
ner wéi 6.000 Awunner ginn et kantonal Kom-
missiounen. Hei besteet also eng Ulafstell fir 
méi Gemengen zesummen. Am Gesetzesprojet, 
iwwert dee mir hei schwätzen, geet et ëm 
d’Vereinfache vun der Nominatiounsprozedur 
vu genau dëse kantonale Loyerskommissiou-
nen.
Wéi gesot, am Moment ass d’Nominatiouns-
prozedur vun de Membere vun de kantonale 
Loyerskommissiounen net ëmmer praktesch. 
Ech erkläre mech: Fir Gemenge mat iwwer 
6.000 Awunner ass et relativ einfach. Déi effek-
tiv Memberen a Stellvertrieder gi vun de Ge-
mengeconseilleren designéiert a vum Innenmi-
nister approuvéiert.
Wat awer elo déi Gemengen ugeet, déi manner 
wéi 6.000 Awunner hunn a fir déi domadder 
eng kantonal Loyerskommissioun zoustänneg 
ass, ass et bis elo méi komplizéiert. Déi ver-

schidde Conseilleren aus all de Gemenge 
mussen zesummekommen, fir eng Lëscht mat 
Kandidate festzehalen. Et war awer net ëmmer 
einfach, all dës Leit zesummenzekréien, beson-
nesch well a verschiddene Loyerskommissiou-
nen eng grouss Zuel u Conseilleren hu missen 
uwiesend sinn.
Dass et d’Distriktskommissariater ënnert där 
Form jo zanter dem Akraafttriede vum Gesetz 
vum 2. September 2015 net méi gëtt, brauch 
ech Iech heibannen net ze soen. An deem Sënn 
mécht de Gesetzesprojet vun haut och hei déi 
néideg Upassungen.
Déi elo grad beschriwwe schwéierfälleg Pro-
zedur gëtt mat dësem Gesetzestext verein-
facht. Dat, andeems se duerch e Vote par cor-
respondance ersat gëtt. Sou brauch da keng 
speziell Reunioun méi organiséiert ze ginn. Dës 
nei, vereinfacht Prozedur baséiert sech op den 
aktuelle Modell vun der Designatioun vu Ge-
mengendelegéierten, déi an engem Syndikat 
méi wéi eng Gemeng representéieren.
Madamm Presidentin, souwuel d’Chambre des 
Métiers wéi och d’Chambre de Commerce ge-
sinn dëse Gesetzesprojet positiv. Dat, well et zu 
enger Simplification administrative kënnt. Ech 
mengen, an engem Zäitalter vun Internet an 
iPad ass et richteg, eise Gemengeresponsabe-
len och d’Liewen esou einfach wéi méiglech ze 
maachen. Elo gëtt einfach e Bréif geschéckt, 
amplaz dass eng Reunioun vun all de Conseil-
leren aberuff muss ginn.
Wann ee weess, dass eis Leit an de Gemenge 
wierklech genuch Aarbecht hunn, kann een dës 
Ännerung nëmme begréissen. Ech mengen, 
dat schéngt eng Léisung ze sinn, déi jiddwer-
een zefridde sollt stellen.
Fir déi eenzel Avisen, Madamm Presidentin, 
verweisen ech op mäi schrëftleche Rapport an 
ech ginn heimat den Accord vun der Fraktioun 
vun der Demokratescher Partei. An ech soen 
Iech alleguer Merci fir d’Nolauschteren.

 Plusieurs voix.- Très bien!
 Mme Simone Beissel, Présidente de 

séance.- Merci dem Här Rapporteur, dem Här 
Max Hahn. Als éischten ageschriwwene Ried-
ner hunn ech den Här Marc Lies.
Discussion générale

 M. Marc Lies (CSV).- Madamm Presiden-
tin, Merci fir d’Wuert. Ech maachen et kuerz. 
Bon, ech mengen, de Rapporteur, de Max 
Hahn, huet dat virbildlech gemaach, huet all 
Detail explizéiert vun dëse Modifikatiounen. An 
duerfir och him ee ganz, ganz décke Merci fir 
deen ausféierleche Rapport. An ech ginn hei-
mat och den Accord vun der CSV-Fraktioun.

 Mme Simone Beissel, Présidente de 
séance.- Merci dem Här Lies. Als zweet Riedne-
rin hunn ech ageschriwwen d’Madamm Taina 
Bofferding.

 Mme Taina Bofferding (LSAP).- Merci. 
Ech schléisse mech dem Virriedner un a géif 
dann och dem Deputéierte Max Hahn Merci 
soe fir säi schrëftlechen a mëndleche Rapport a 
ginn domadder dann direkt den Accord vun 
der sozialistescher Fraktioun.

 Mme Simone Beissel, Présidente de 
séance.- Merci och Iech. Dann den Här Claude 
Adam.

 M. Claude Adam (déi gréng).- Merci, Ma-
damm Presidentin. Ech wëll och den Accord 
vun der grénger Fraktioun ginn an dem 
Rapporteur Merci soen.

 Mme Simone Beissel, Présidente de 
séance.- Merci och Iech. An dann nach den Här 
David Wagner.

 M. David Wagner (déi Lénk).- Merci, Ma-
damm Presidentin. Mir wäerten dëse Projet de 
loi och matstëmmen, wollten awer nach drun 
erënneren, datt och am Koalitiounsaccord vun 
der Regierung drastoung, datt iwwerhaapt 
d’Commissions des loyers missten nach refor-
méiert ginn, notamment och en Droit d’auto-
saisine sollte kréie bei enger Allocation loyer, fir 
dofir sécherzestellen och, datt keng iwwer-
deiert Loyere sollen esou subventionéiert ginn.
Mir sinn der Meenung, datt déi Commissions, 
datt déi Kommissiounen immens wichteg sinn 
an zurzäit och net ëmmer esou funktionéieren, 
wéi se sollten, an de Gemengen, well mer wës-
sen, datt vill Locatairen net ëmmer sech 
bewosst sinn, wat hir Rechter sinn a wou se 
sech kéinte mellen.
Mir wäerten natierlech dat heite matstëmmen. 
Dat mécht Sënn, déi Reform. Mä mir wäerten 
eis och freeën, wa wierklech och eng richteg 
Verstäerkung vun dëse Kommissioune wäert 
duerchgezu ginn.
Ech soen Iech Merci.

 Mme Simone Beissel, Présidente de 
séance.- Merci och Iech, Här Wagner. Soss 

hunn ech keen ageschriwwen. Da géif ech 
direkt dem zoustännege Minister, dem Här 
Marc Hansen, d’Wuert ginn.

Prise de position du Gouvernement

  M. Marc Hansen, Ministre du Logement.- 
Jo, Madamm Presidentin, ech maachen et da 
gradesou kuerz wéi alleguerte meng Virriedner. 
Den zweeten Deel vun där ganzer Operatioun 
kënnt u sech eréischt en Donneschdeg bei Iech 
op den Ordre du jour. Et ass jo hei eng Diskus-
sioun, déi opkomm ass an dem Kontext vun de 
Gemengesyndikater. Et ass eng Simplification 
administrative, wéi dat ganz gutt hei gesot 
ginn ass. An ech sinn natierlech frou, dass dat 
eng breet Zoustëmmung hei fënnt, well dat 
mécht alleguerten de Gemengeresponsabelen, 
déi och no dem 8. Oktober da wäerten dorëm-
mer am Amt sinn, et méi einfach, fir eben déi 
Loyerskommissiounen ze besetzen.

  Mme Simone Beissel, Présidente de 
séance.- Merci dem Här Minister.

Domat sinn d’Debatten ofgeschloss. A mir kën-
nen direkt ufänke mat ofstëmmen.
Vote sur l’ensemble du projet de loi 7127 et 
dispense du second vote constitutionnel
Fir d’Éischt déi perséinlech Stëmmen. Dann 
d’Prokura.
De Vott ass ofgeschloss. A wéi et ugaangen ass 
haut, hält et och op: 60 Stëmmen derfir. E 
ganz gutt Resultat. Merci!
Ont voté oui: Mmes Diane Adehm, Sylvie 
Andrich-Duval (par Mme Françoise Hetto-
Gaasch), Nancy Arendt, MM. Emile Eicher, Félix 
Eischen, Léon Gloden (par Mme Nancy Arendt), 
Jean-Marie Halsdorf, Mmes Martine Hansen (par 
M. Serge Wilmes), Françoise Hetto-Gaasch, MM. 
Aly Kaes, Marc Lies, Mme Martine Mergen (par 
Mme Diane Adehm), M. Paul-Henri Meyers, Mme 
Octavie Modert (par M. Gilles Roth), MM. Laurent 
Mosar, Marcel Oberweis, Gilles Roth, Marco 
Schank (par M. Claude Wiseler), Marc Spautz, 
Serge Wilmes, Claude Wiseler, Michel Wolter (par 
M. Jean-Marie Halsdorf) et Laurent Zeimet;

MM. Marc Angel (par M. Roger Negri), Frank 
Arndt, Alex Bodry (par M. Georges Engel), Mmes 
Taina Bofferding, Tess Burton, M. Yves Cruchten, 
Mme Claudia Dall’Agnol, MM. Mars Di Barto-
lomeo (par Mme Claudia Dall’Agnol), Georges 
Engel, Franz Fayot, Claude Haagen, Mme Cécile 
Hemmen et M. Roger Negri;
MM. André Bauler, Gilles Baum, Mme Simone 
Beissel, M. Eugène Berger, Mme Anne Brasseur, 
M. Lex Delles, Mme Joëlle Elvinger, MM. Gusty 
Graas, Max Hahn, Alexander Krieps, Claude Lam-
berty, Edy Mertens et Mme Lydie Polfer (par M. 
Gusty Graas);
MM. Claude Adam, Gérard Anzia, Henri Kox (par 
Mme Viviane Loschetter), Mmes Josée Lorsché, Vi-
viane Loschetter et M. Roberto Traversini (par 
Mme Josée Lorsché);
MM. Gast Gibéryen (par M. Fernand Kartheiser), 
Fernand Kartheiser et Roy Reding;
MM. Marc Baum et David Wagner.
(Brouhaha)

Lauschtert elo nach ee Moment no, wann ech 
gelift!
Éischtens, d’Dispens vun dem zweete Vote 
constitutionnel: Ier Der Iech hieft, sidd Der do-
mat d’accord?
(Assentiment)
Merci. Zweetens, ech wëll Iech Merci soe fir Är 
Disziplinn. Mir si ganz gutt virukomm.
Drëttens - ganz wichteg: Muer geet d’Sëtzung 
um hallwer zwou un. Sidd wann ech gelift all 
matzäiten do, dass mer och gutt muer viru-
kommen!
An domat hiewen ech dann d’Sëtzung vun 
haut op an nach eng Kéier villmools Merci.
(Fin de la séance publique à 19.19 heures)

